
                                              Ma jridux min itellifhom 

                                              għax hawn isfel tagħhom biss, 

                                              neħħu ż-żraben minn saqajkom, 

                                              inżlu, inżlu nkiss inkiss. 

 

                                              Iss’isimgħu sew x’qed jgħidu, 

                                              araw ftit jekk tifhmuhomx, 

                                              aqbdu karta u lapes, niżżlu 

                                              l-għanjiet tagħhom – tinsewhomx! 



Bejn il-friegħi tqal tas-sekli, 

bejn iz-zkuk li ma jmutux, 

bejn l-eluf t’eluf ta’ weraq, 

bejn l-għeruq li ma jinxfux, 

 

hemm imxeblek sigriet xwejjaħ 

li ma tbiddel qatt maż-żmien, 

kiber hawn fil-bidu u baqa’, 

ma ssibuh imkien u mkien 



 

   Das-sigriet fix-xitwa jserrep 

   mat-tgelgil tal-ilmijiet, 

   u jiġġerra sa ma jinżel 

   ħa jsib postu maċ-ċagħkiet. 

 

   Das-sigriet fis-sajf jinxtorob 

   u jitħallat mal-ħaxix, 

   it-tapit li meta tirfsu 

   ma jgħid xejn ħlief bit-tħaxwix. 



 

   Meta jfur il-wied joħorġu 

   mill-qigħan iż-żrinġijiet, 

   meta x-xemx qalila tisreġ 

   jerġgħu jidħlu fil-moħbiet. 

 

   Huma jgħassu s-sena kollha 

   b’għajn kburija tħares fiss, 

   huma jħarsu bla ma jorqdu 

   għax dal-wied għalihom biss. 



F’dan is-skiet l-għasafar darba 

kitbu patt maż-żrinġijiet, 

u tgħallmuh bl-amment u baqgħu 

jikkwotawh maż-żminijiet. 

 

 



Issa mmorru. Rajtu sewwa 

x’inhi l-moħba ta’ dal-ġmiel. 

Tmissu xejn. Hawnhekk lill-bniedem 

iqisuh bħala ħalliel.  

 


